
Лична порака на
Марк Финли 

Додека го започнувате своето лично патување низ 
страниците на книгата Разбуди нё повторно, са-

кам да ве уверам дека зачекорувате на еден од највоз-
будливите потфати во својот живот. Додека размис-
лувате за овие поглавја, уверен сум дека Светиот Дух 
ќе ве воведе во потесна заедница со Исус. 

Пишувајќи ја оваа книга, немав намера да изне-
сам некои нови, восхитувачки, сензационални пода-
тоци за будењето и за Светиот Дух. Иако, додека чи-
тате, ќе откриете нови значајни вистини, мојата вис
тинска намера беше, со помош на Божјите зборови и 
списите на Елена Вајт, да ве доведам до духовните на-
чела кои го менуваат животот. Додека внимателно ја 
читате секоја глава, издвојте време за молитва и раз-
мислување за практичната примена на она што го чи-
тате. Со тоа вашиот ум ќе се отвори и Светиот Дух ќе 
може подлабоко да дејствува. Ќе се создаде атмосфе-
ра за духовно будење. 

Овие поглавја треба да се доживеат со молитва - 
а не да се прочитаат само набрзина, за што побрзо да 

се помине дадената материја. Секоја глава завршува 
со дел за практична примена. Тие делови се посебно 
осмислени со цел да нё поведат во нашите молитви и 
личното проучување, кои се неопходни за духовно да 
се разбудиме.

Во процесот на пишување се раководев според 
двете впечатливи изјави на Елена Вајт. Нив секогаш 
први ги имав на ум. 

„Будењето на вистинска побожност меѓу нас е на-
ша најголема и најитна потреба“ (Selected Messages, 
книга 1, стр. 121). 

„Сатаната од ништо друго не се плаши толку мно-
гу како од тоа кога Божјиот народ го чисти својот пат 
отстранувајќи ја секоја пречка, за Господ да може да 
го излее својот Дух врз малаксаната Црква и стврд-
натите верници. Ако сатаната успее да го наметне 
својот план, никогаш нема да има уште едно будење, 
ниту големо ниту мало, сё до крајот на времето“ (Re­
view and Herald, March 22, 1887). 

 Нема ништо друго што ў е попотребно на Ад-
вентистичката црква од вистинско духовно будење. 
Не постои ништо што кај сатаната внесува поголем 
страв како ова ветено будење. И нема ништо поваж-
но за службениците во Црквата, за проповедниците 
и верниците од тоа заеднички да бараат да се оства-
ри тоа будење. Нема поголем приоритет. 

Инаку, што би можело да биде понеопходно за 
Божјиот народ од излевањето на Светиот Дух во си

лата на Педесетница за да го доврши Божјото дело на 
земјата? Тоа мора да биде на прво место на дневниот 
ред на сите одборски состаноци на секое ниво на цр-
ковните структури. Но, будењето секогаш почнува со 
еден човек, една жена, едно момче и една девојка, кои 
на колена го бараат Бога. И вие може да бидете таа ед-
на личност која Бог ќе ја употреби за да дарува будење 
во вашиот дом, во вашата црква, школа или област. 
Божјото ветување ви е дадено и вам. „И ако се смири 
мојот народ, кој се наречува со моето Име, и ако се 
помоли, и го побара моето лице и ако се откаже од ло-
шите патишта, Јас ќе го послушам тогаш од небото и 
ќе му го простам гревот и ќе му ја излечам земјата“ 
(2. Дневникот 7,14). Божјиот збор е сигурeн. Негови-
те ветувања се сигурни. Низ историјата Бог го праќал 
будењето како одговор на молитвите на својот народ. 
И во наше време ќе дојде до долгоочекуваното будење 
во последното време. Светиот Дух ќе се излее. Божјо-
то дело на земјата ќе биде завршено. Исус повторно 
ќе дојде и ние наскоро ќе појдеме дома. Додека ја чи-
тате оваа книга, нека се воздигне молитва од вашето 
срце: „Господе, разбуди ме повторно“. 

1 Глава

Молитватa и будењето

Најголемите будења во историјата на светот биле 
резултат на сериозни и искрени посреднички 

молитви. Искрите на будење пламнуваат на олтарот 
на молитвата. 

Будењето и молитвата се нераскинливо поврзани. 
Без истрајна и упорна молитва нема ни соодветна си-
ла. „Будењето треба да се очекува само како одговор 
на нашите молитви“ (Selected Messages, кн. 1, стр. 121).

Новозаветната црква истрајно се молела. Верни-
ците се држеле за Исусовиот совет да „чекаат“ да се 
исполни ветувањето што го дал Таткото (Дела 1,4). 
Верувале дека, додека заедно го бараат Бога, ќе при-
мат „сила“ кога од небото ќе се спушти Светиот Дух 
на нив (Дела 1,8).

И она што го читаме во книгата Дела апостолски 
е едноставно. Зборувајќи за тие први ученици, таа ве-
ли: „Сите овие еднодушно и постојано беа во молит-
ва“ (Дела 1,14). Светиот Дух силно се излеал на денот 
на Педесетница како одговор на оваа, со вера испол-
нета молитва. Во еден ден се крстиле три илјади луѓе. 

Извештајот понатаму вели: „И беа постојани во апос-
толското учење и општувањето; и во раскршувањето 
на лебот и во молитвите“ (Дела 2,42). Овие први хри
стијани се здружиле во молитва која го менува све-
тот. И нивната молитва навистина довела до проме-
ни. „А кога се помолија, се стресе местото каде што 
беа собрани“ (Дела 4,31). 

Апостолите сведочеа многу силно за воскресени-
ето на Господа Исуса и голема благодат беше над сите 
нив.(Дела 4,33). Учениците постојано биле на молит-
ва (Дела 6,4). 

Благодарејќи, Петар дошол во домот на Корнелиј, 
незнабожец, и така се отворила нова врата за пропо-
ведање на евангелието (Дела 10,1-33). Кога првата 
црква се обединила во молитва, Бог пратил ангели од 
небото за да го ослободи Петар од затворот. Молит-
вата била основа на придвижувачката сила на ново-
заветната црква. 

Молитвата и раното адвентно движење 
Молитвата била темел на раното aдвентно дви-

жење. Пионерите на адвентното движење биле сил-
ни мажи и жени на молитва, кои понекогаш минува-
ле и добар дел од ноќта во молитва. Опишувајќи го 
своето искуство на тие молитвени состаноци, Елена 
Вајт пишува: „На нашите важни состаноци, тие луѓе 
(водачите на раното aдвентно движење) се собираа 
и ја бараа вистината како скриено богатство. Се со-
станував со нив и ние сериозно проучувавме и се мо-

левме, затоа што чувствувавме дека мораме да ја до-
знаеме Божјата вистина. Често останувавме заедно 
до доцна во ноќта молејќи се за светлина и проучу-
вајќи го Божјиот збор. Додека постевме и се молевме, 
на нас се излеа голема сила“ (Manuscript Releases, кн. 
3, стр. 413). 

Елена Вајт постојано ги храбрела тие први адвен-
тисти да го бараат Бога во молитва. „Најголемите по-
беди извојувани во Божјото дело не се резултат на го-
леми дискусии, големи згради, раширено влијание 
или сретства во изобилство; тие се постигнати со Бо-
га во приемното одделение на небото, кога луѓето во 
искрена, очајничка молитва се фатиле за моќната ра-
ка на Силата“ (Gospel Workers, стр. 259).

Верувајќи дека второто Христово доаѓање е бли-
зу, првите адвентисти се понизиле, ги признале свои-
те гревови и се молеле со посредничка молитва за сво-
ето семејство, пријатели и сограѓани. 

Во март 1840-та година, Вилјам Милер држел се-
рија предавања за пророштвата во христијанската 
црква Каско во Портланд, во државата Мејн. Во црк-
вата дошле над стотина луѓе. Некои биле тука од ра-
ните утрински часови па до доцна во ноќта. Светиот 
Дух силно дејствувал на верниците. Во својата книга 
Скици од животот (Life Sketches) Елена Вајт го опи-
шува влијанието на тие состаноци. 

„Сиот град бил целосно осведочен. Биле органи-
зирани молитвени состаноци, и дошло до општо бу-

Молитвата и будењето

дење во различни цркви, затоа што сите, помалку или 
повеќе, го чувствувале влијанието на учењето за Хри
стовото доаѓање“ (Life Sketches, стр. 137). Зборувајќи 
за будењето во Портланд, во државата Мејн, Ф. Д. Ни-
кол додава: „Речиси во секој дел од градот се воспоста-
вени мали молитвени состаноци“ (The Midnight Cry, 
стр. 29). 

Во тоа е гаранцијата на вистинското будење. Мо-
литвата го поттикнува будењето. Молитвата го одр-
жува и го следи будењето. 

Реформаторот Леонард Равенхил, тоа вака го из-
разил: „Без исклучок, секое вистинско будење во ми-
натото почнувало по повеќегодишна, очајничка по-
средничка молитва која нё извлекува од ралото на 
смртта, која ја потресува земјата и која има небесно 
потекло. Тајната на вистинското будење и во ова на-
ше време, сё уште е во неа. Но каде, о каде се оние кои 
ќе посредувааат?“ 

Будење во Велс 
Едно од најголемите будења во историјата било 

велшкото будење од 1904 година. Дваесет и шест
годишниот Еван Робертс тринаесет години се молел 
Светиот Дух целосно да управува со неговиот живот. 
Го молел Бога за неподелено срце - срце целосно пре-
дадено на Божјото царство. Еван често се молел до 
доцна во ноќта, посредувајќи за тинејџерите и мла-
дите верници во црквата. Посебно се молел Бог своја-
та сила на будење да ја излее над Велс. Велшкото бу-

дење започнало на младинскиот состанок во црквата 
на Еван Робертс, Морија Логхор, кога тој го раскажал 
своето лично искуство со Бога. Еван ги повикал сво-
ите пријатели да бараат Бог да го исполни нивниот 
живот со својот Дух. Светиот Дух ги допрел нивните 
срца. Шеснаесетина млади се обратиле. Искрите на об-
нова, запалени во оваа скромна селска црква, поната-
му го распламтиле пламенот на будење низ целата 
земја. Се проценува дека во текот на девет месеци се 
обратиле сто илјади луѓе во таа мала земја. Бројот на 
злосторствата се намалил. Пијаниците и проститут-
ките биле променети со Божјата благодат. Кафеаните 
претрпеле губиток. Лојд Џорџ, некогашен премиер на 
Англија, пишувал дека една саботна вечер во големи-
от ек на велшкото будење, една кафеана продала пија-
лоци во вредност од само 9 центи. Многу кафеани би-
ле претворени во места за молитвени состаноци. 

Политичките состаноци и фудбалските натпре-
вари биле одложувани, па дури и откажувани поради 
тоа што црквите биле преполни со луѓе кои се моле-
ле. Често тие молитвени служби траеле меѓу шест и 
осум часа. Тврдите, духовно нечувствителни велшки 
рудари доаѓале во голем број на овие духовни соста-
ноци и се враќале во своите окна како променети луѓе. 
Од нивните усни исчезнале простачките зборови и 
никогаш повеќе не се вратиле. Се зборувало дека ру-
дарските коњи, пони, веќе не ги разбирале наредбите 
на новородените рудари кои веќе не пцуеле, туку из-
гледа зборувале со јазикот на небото.

Молитвата и будењето



14

Разбуди нё повторно

Будењето заслабнало околу 1906 година, но сё 
уште се чувствувало неговото влијание кај десетици 
илјади луѓе. Кога една постара жена ја прашале зош-
то големото будење згаснало, таа подготвено одгово-
рила: „Никогаш не изгаснало; тоа сё уште гори во мо-
ето срце“. И тоа навистина горело во срцето на оваа 
побожна жена повеќе од седумдесет години. 

Цел еден народ се сменил поради еден млад човек, 
Еван Робертс, и неговата група млади пријатели кои 
сериозно го сфатиле примерот на Христовата сесрд-
на посредничка молитва. 

Народ променет со молитва 
Алфред Лорд Тенисон секако дека бил во право 

кога рекол: „Со молитвата се постигнува многу повеќе 
отколку што овој свет може да замисли“. Едно од 
најдраматичните движења во поновата историја бил 
падот на берлинскиот ѕид. Малку луѓе се свесни дека 
упорната, посветена молитва довела до оние возбуд-
ливи случувања во Источен Берлин на 9 ноември 1989 
година. Во 1982-та година, младиот германски пастор 
од Лајпциг, Кристијан Фирер, во понеделник навечер 
ја отворил вратата на својата црква за молитва и раз-
говор за слободата. Тие молитвени состаноци се про-
ширувале сё до еден понеделник навечер, октомври 
1989. година, кога во црквата се појавиле осум илјади 
луѓе. Уште неколку илјади стоеле надвор, пред црква-
та Николај. Националното движење за ослободување 
започнало со молитва. Над десетици илјади луѓе низ 

цела Источна Германија се придружиле на посред-
ничките молитви во Лајпциг. Таа октомвриска вечер 
речиси милион луѓе се молеле за слобода. Зборувајќи 
за апсолутната неопходност од искрена посредничка 
молитва, дваесет години по падот на Берлинскиот ѕид, 
пасторот Кристијан Фирер изјавил „Сфативме дека, 
ако престанеме да се молиме, нема да има никаква на-
деж за промена во Германија“ (Prayer and the Berlin 
Wall, Cimmarronsong, blog, February 12, 2009; http://
cimarronsong.wordpress.com/2009/02/12). 

Еден од минатите комунистички државни служ-
беници кој соработувал со Штазиј, источно-герман-
ската тајна полиција, го изнел ова воодушевувачко 
сведоштво: „Бевме подготвени на сё, само не на свеќи 
и молитви“. 

Берлинскиот ѕид не можел да се одржи пред гла-
сот на огнените молитви на Божјиот народ, кој се обе-
динил да го бара Бога. 

Елена Вајт изнесува слична вистина во врска со 
силата на молитвата: „На звукот на сесрдната молит-
ва трепери целата сатанска војска“ (Testimonies for the 
Church, кн. 2, стр. 346). Молитвата доведува до проме-
ни. Посредничката молитва е моќна. Како што пад-
нал берлинскиот ѕид кога Божјиот народ се молел, та-
ка и ѕидовите кои нё спречуваат да бидеме потесно 
поврзани со Исуса, ќе паднат додека му се молиме на 
Бога. Ѕидовите кои го спречуваат моќното будење кое 
Бог сака да го оствари во својата Црква, ќе се урнат 
при гласот на искрената, посредничка молитва. Мо-

Молитвата и будењето

литвата помага ѕидовите на гордоста, предрасудите, 
гневот, огорченоста, сладострастието, самозадоволс-
твото, млакоста и материјализмот да попуштат под 
дејството на Светиот Дух. 

Ако сакаме да дојде до будење, нам ни е апсолут-
но неопходна молитвата. А. Т. Пирсон го изнесува 
своето правилно забележување: „Од денот Педесетни-
ца немало ниту едно духовно будење во која било 
земја, а тоа да не започнало со здружени молитви; иа-
ко можеби тоа биле само молитви на двајца или трој
ца луѓе. Ниту едно такво движење, насочено кон све-
тот и небото, не продолжило да постои кога преста-
нале да постојат таквите молитвени состаноци“ (ци-
тирано од книгата на Артур Валис, In the Day of Thy 
Prayer, стр. 112).

Во молитвата покажуваме понизност пред Бога, 
признавајќи ја својата целосна зависност од nего. Во 
молитвата се здружуваме со Давид кој се молел: „Боже, 
создај ми чисто срце, и постојан дух обнови во мене!“ 
(Псалм 51,10). Со Даниел признаваме: „И не го слу-
шавме гласот на Господа, нашиот Бог, за да ги следиме 
неговите закони, што ни ги даде преку Своите слуги, 
пророците“ (Даниел 9,10). Извикнуваме со Павле: 
„Беден човек сум јас! Кој ќе ме спаси од ова смртонос-
но тело!“ Како и апостолот додека бил на молитва, 
нашата вера цврсто се фаќа за Божјите ветувања и 
ние радосно извикнуваме: „Му благодарам на Бога 
преку Исуса Христа, нашиот Господ!“ (Римјаните 
7,24.25). Молитвата го отвара нашиот живот за деј

ствувањето на Божјата прочистувачка сила. Додека се 
молиме, Светиот Дух врши рендгенско снимање на 
нашата душа. Тој ги гледа скриените гревови и мани 
во нашиот карактер, кои нё спречуваат да бидеме 
моќни сведоци, какви што Бог копнее да бидеме. Мо-
литвата нё доведува во тесна заедница со Исуса. Кога 
се молиме ние го отвараме својот ум за водството на 
Светиот Дух. Ја бараме неговата мудрост, а не нашата. 

Молитвата и големата борба 
 Молитвата, исто така, му овозможува на Бога, во 

големата борба меѓу доброто и злото, да делува мно-
гу посилно отколку кога не се молиме. Тој судир меѓу 
Христа и сатаната е борба меѓу силата на злото и си-
лата на праведноста. Таа борба е вистинска. Во неа се 
вклучени илјадници и илјадници добри и зли ангели. 
Во последната библиска книга, Откровение, таа бор-
ба вака е опишана: „И настана војна во небото; Ми-
хаило со своите ангели завојува против змевот. И зме-
вот и неговите ангели завојуваа“ (Откровение 12, 7). 
Една третина од небесните ангели се побунилe против 
Бога (Откровение 12,4). Таа сила на злото предизви-
кува разочарување, болест, уништување и смрт на овој 
свет. Силата на праведноста донесува радост, мир, 
здравје и живот. 

Секој од нас учествува во тој судир. Нашата пла-
нета се наоѓа во состојба на бунт против Бога. Кога 
нашите прародители, Адам и Ева, попуштиле пред ис-
кушението на сатаната, го изгубиле своето од Бога да-

Молитвата и будењето

дено право да управуваат со оваа планета. Сатаната 
станал „кнез на овој свет“ (Јован 12,31). Библијата го 
нарекува и „кнез на воздушните сили“ (Ефесјаните 
2,2). Во оваа голема борба ние не се бориме „со крв и 
тело, туку со поглаварите и властите, и со управите-
лите на темнината на овој свет, против духовните си-
ли на злото во небесните места“ (Ефесјаните 6,12).

Молитвата е оружје со кое ги победуваме силите 
на злото. „Зашто оружјето на нашето војување не е 
телесно, туку е силно во Бога за разурнување на твр-
дини“ (2. Коринќаните 10,4). Со молитвата ние му да-
ваме дозвола на Бога силно да дејствува во наша пол-
за. Во вселенскиот судир, Бог доброволно се ограни-
чил самиот себе. Тој не ја нарушува нашата моќ на из-
бор. Бог никогаш нема никого да присили да му слу-
жи. Тој прави сё што може, во рамките на правилата 
на борба меѓу доброто и злото, за да се спаси целото 
човештво. Без оглед на тоа дали јас се молам или не, 
Тој допира до членовите на моето семејство. Без ог-
лед на тоа дали тие се молат за мене или не, Тој дејству-
ва во мојот живот. Без оглед на тоа дали се молам или 
не, постои извесна мерка на заштита која Бог ја обез-
бедува преку ангелите. Но, кога се молам и го барам, 
јас со молитвата отварам нови канали кои му овоз-
можуваат на Бога, во рамките на големата борба меѓу 
доброто и злото, да го направи она што инаку не би 
го направил. Не само што Бог ја почитува слободата 
на избор на луѓето кои не се молат туку Тој ја почи
тува и мојата слобода на избор кога се молам. „Спо-

ред Божјиот план, како одговор на нашата молитва, 
Бог ќе да ни го даде она што не би ни го дал кога за 
тоа не би го молеле“ (Големата борба, стр. 523). 

Додека се молиме, Бог преку нас го излева својот 
Дух на другите. Молитвата му овозможува на Бога, 
кој не знае за ограничувања, да им помогне на оние 
кои се во неволја. 

Восхитува библискиот исечок во 1. Јованово 5,14-
17, каде што се опишува што се случува кога се моли-
ме. Многу библиски текстови нё поттикнуваат на мо-
литва, но овој библиски текст содржи нешто поголе-
мо од опомената да се молиме и нема намера само да 
нё охрабри; дотолку повеќе, тој ни објаснува зошто 
молитвата е толку делотворна. Во 1. Јованово 5,14-16, 
апостолот објавува: „И ова е довербата (во нашиот 
превод „слободата“ заб. на прев.) која ја имаме во не-
го“. Ние не се потпираме на нашите молитви. Ние не 
се потпираме во нашата вера. Ние се потпираме на 
него. „Зашто ако и молиме по негова волја нё слуша. 
И кога знаеме дека нё слуша што и да го молиме, зна-
еме дека ќе ни даде што и да побараме од Него“. Ние 
можеме да имаме апсолутна доверба дека секогаш ко-
га доаѓаме кај него, Бог ги слуша нашите молитви. 

Следниот стих ни открива што се случува кога по-
средуваме во молитвата за некого. „Ако некој го види 
својот брат дека греши со грев кој не води во смрт...“ 
Гревот што води во смрт е непростлив грев. Тоа е со-
стојба во која луѓето ги стврднале своите срца за Бога. 
„Нека се моли...“ Кој е тој кој се моли? Тоа е посредни-

кот. И што се случува тогаш? „(Бог) Ќе му (на посред-
никот) даде живот за оние кои грешат со грев кој не 
води во смрт“. Бог го излева својот живот преку нас 
за да допре нечиј туѓ живот. Ние сме канали преку кои 
Бог ја излева својата неограничена сила.

Бог ги цени нашите искрени, посреднички молит-
ви за другите. Посредничката молитва е она што до-
ведува до промени. 

Исусовиот молитвен живот 

Исус е наш голем пример во посредничката мо-
литва. Тој редовно се повлекувал на некое мирно ме-
сто за да се моли. Барал од Бога сила за да ги издржи 
секојдневните притисоци. Го молел својот Татко да му 
даде сила за да ги победи сатанските искушенија. 
Евангелието според Марко опишува една од Исусо-
вите раноутрински молитви со следните зборови: „А 
наутро стана рано излезе, отиде насамо, и таму се мо-
леше на Бога“ (Марко 1,35). Ако Исус како Божји Син 
сфатил дека молитвата му е толку неопходна, зар то-
гаш ние немаме уште поголема потреба од молитва 
во нашиот живот? Исус разбрал дека внатрешната 
духовна сила се прима преку молитвата. Евангелието 
според Лука зборува за Исусовите навики во врска со 
молитвата. „А Тој одеше во пустината и му се молеше 
на Бога“ (Лука 5,16). 

Молитвата не е нешто што Исус го правел повре-
мено, кога би се јавила потреба или проблем. Молит-
вата била составен дел на Исусовиот живот. Таа била 

клучна за постојаната поврзаност со Таткото. Таа би-
ла суштината на неговата жива духовност. Исусови-
от молитвен живот претставувал витален дел на не-
говото живеење. Спасителот секојдневно ја обнову-
вал својата заедница со Таткото на молитва. Исусова-
та постојана молитва му давала храброст и сила да се 
соочи со искушенијата. Тој од своите молитвени со-
станоци се враќал духовно освежен и подлабоко пос-
ветен на својата цел да ја исполнува Татковата волја. 
Опишувајќи еден таков момент на молитва, Лука ве-
ли: „И додека се молеше Неговото лице се измени, а 
облеката му стана бела и сјајна“ (Лука 9,29). Исус зра-
чел со сила што ја примал во молитва, додека прес-
тојувал во Божјото присуство. Ако на Исуса, Божјиот 
Син, му било потребно да престојува во Божјото при-
суство за да ги победи силните сатански искушенија, 
тогаш нам ни е сигурно уште попотребно да прес-
тојуваме во Божјото присуство. 

Исус никогаш не бил премногу зафатен за да се 
моли. Неговиот распоред никогаш не бил толку пре-
полн за да не помине некое време во заедница со сво
јот Татко. Никогаш немал толку многу работа за само 
да влета и излета од Божјото присуство. Исус се вра
ќал од тие блиски средби со Бога духовно освежен. Бил 
исполнет со сила, бидејќи одвоил време да се моли.

Р. А. Тореј (Torrey) жали поради зафатеноста на 
денешните христијани, кои понекогаш немаат ниту 
малку сила. Тореј вели: „Ние сме премногу зафатени 
за да се молиме, и премногу зафатени за да примиме 

сила. Имаме многу активности, но постигнуваме мал-
ку; имаме многу служби, но малку обртувања, голема 
машинерија, но мали резултати“. 

Елена Вајт исто така истакнува: „Мнозина, дури и 
во моменти на молитва, не го примаат благословот 
на вистинската заедница со Бога. Тие премногу брза-
ат. Со брзи чекори го минуваат кругот на Христовата 
мила присутност, застанувајќи можеби за момент во 
неговите свети граници, но не чекаат на совет. Тие не-
маат време да останат со божествениот Учител. Со 
своите товари се враќаат на својата работа“ (Воспи­
тување, стр. 232). 

Едно е сигурно. Ние не можеме да се соочиме со 
ѓаволот со наша сила. Решение е молитвата. Бог во 
молитва нё освежува со своето присуство и со своја-
та сила. Со молитвата Тој ги допира срцата на наши-
те ближни. Наоружани со молитва, ние можеме да се 
соочиме со непријателот во последното време. Без 
постојана молитва не можеме да живееме побожен 
живот во последното време. Кога нашата врска со Бо-
га ќе се прекине, се прекинува и протокот на Божјата 
сила. Таму каде што има малку молитва, има и малку  
сила. Молитвата е нашето понизно признавање дека 
не можеме живееме христијански живот без Негова-
та сила. Таа значи признавање на нашата неспособ-
ност самите да им се спротивставиме на сатанските 
искушенија. Ѓаволот не му може ништо на Божјото 
дете кое се моли со полна доверба. Молејќи му се на 
Бога, на нашите колена, ќе доживееме чуда. Ќе види-

ме како Божјата рака делува на чудесни начини. Како 
и Исус, и ние од тие молитвени средби можеме да се 
вратиме освежени и зајакнати. Ќе почувствуваме де-
ка Бог делува преку нашите молитви за да го смени 
животот и на оние кои се околу нас. Дали би сакале 
да доживеете будење во својот личен живот? Дали 
копнеете за обновување на духовното искуство? Да-
ли веќе сте уморни од духовната рамнодушност? Да-
ли копнеете по духовно будење во својата црква? 

Нашиот Господ ветил дека ќе одговори на искре-
ните молби на своите деца. Тој ќе одговори, ако го ба-
раме. Неговите ветувања се сигурни. Тој рекол: „И ако 
се смири мојот народ, кој се наречува со моето име, и 
ако се помоли, и го побара моето лице и ако се отка-
же од лошите патишта, Јас ќе го послушам тогаш од 
небото и ќе му го простам гревот и ќе му ја излечам 
земјата“ (2. Летописи 7,14). Исус го дополнува ова ве-
тување со зборовите: „И така, ако вие, кои сте зли, мо-
жете да им давате добри дарови на своите деца, колку 
повеќе небесниот Татко ќе им даде Свети Дух на оние, 
кои го молат?“ (Лука 11,13). 

Четири начела на молитвата
која го менува животот

Ако ги прифатите долунаведените четири основ-
ни начела на молитвата како составен дел на вашата 
лична молитва, Бог изобилно ќе го излее својот Дух. 
Вашиот духовен живот ќе оживее, и Бог ќе ве употре-
би како зачетници на будењето во вашиот дом, во ва-

шето училиште, на вашето работно место, во вашето 
соседство и во вашата месна црква. 

1. Секој ден одвојувајте посебно време од денот за 
да бидете насамо со Бога. 

Ова време поминато насамо во Божјото при-
суство, во тишина без пречки, нека ви биде од големо 
значење. Мнозина откриле дека моделот ППБМ е по-
лезен за насочување на нашите мисли во текот на мо-
литвата. Можеби и вас ќе ви биде од полза и ќе ги на-
сочува вашите мисли да не талкаат во текот на молит-
вата. 

П - Прославување
П - Признавање
Б - Благодарност 
М - Молба 

П – Прославување
Започнете ја својата молитва во време одвоено за 

прославување и упатување фалби на Бога. Славете го 
Бога за она што сте и за она што ви значи. Псалмистот 
вели дека Бог престојува во пофалбите на својот на-
род (Псалм 22,3). Еден друг псалм вели: „Вистински 
ме почитува оној што принесува благодарни жртви 
и на оној кој врви по прави патеки, нему ќе му го 
покажам моето спасение“(Псалм 50,23). Молитвата 
ги издигнува нашите мисли од она кои сме ние кон 
она кој е Тој. Таа го насочува нашето внимание кон 

неговата големина наместо кон нашата слабост, упа-
тува на неговата мудрост наместо на нашето незнае-
ње и на неговата моќ наместо на нашата немоќ. 

П – Признавање

Замолете го Бога да ви дарува понизност и да ви 
открие дали постои нешто во вашиот живот што не 
е во согласност со неговата волја. Искрено признајте 
ги своите ставови, навики и обичаи за кои Тој ве ос-
ведочува дека не се христијански. Признавањето го 
расчистува патот за да може Светиот Дух силно да 
дејствува во вашиот живот. Знаеме дека учениците 
пристапиле на вакво длабоко испитување на срцето 
пред денот Педесетница. „Тие денови на подготовка 
биле денови на длабоко преиспитување на срцето. 
Учениците го чувствувале својот духовен недостиг и 
пекале пред Господа во молитва за свето помазание 
кое ќе ги оспособи за делото на спасувањето на ду-
шите“ (Делата на апостолите, стр. 27). Светиот Дух 
се излеал врз учениците кои го барале Бога и кои се 
понизиле пред него во покајание и признавање. 

Б - Благодарност 

Сетете се кои конкретни работи Бог неодамна ги 
направил за вас и заблагодарете му за нив. Апостол 
Павле нё советува: „Полнете се со Духот! Зборувајте 
си еден на другиот со псалми, и химни, и со духовни 
песни! Пејте му на Господа и воспевајте го во вашите 
срца! Благодарете му секогаш за сё на Бог и Таткото, 

во името на нашиот Господ Исус Христос!“ (Ефесја-
ните 5,18–20). Набројте ги оние работи за кои сте му 
благодарни. Не земајте ги Божјите благослови леко-
мислено. Заблагодарете му за сё она што го направил 
за вас. Вие можеби не сте некој надарен пејач, но доз-
волете му во текот на вашите молитвени средби да 
стави благодарна песна во вашето срце, а потоа пејте 
му благодарни песни на Оној кој е толку добар кон вас. 

М – Молба 

Бог е многу радосен кога му пристапуваме со сво-
ите барања како мали деца, кои зависат од својот не-
бесен Татко. 

Исус нё уверува: „Молете и ќе ви се даде; барајте и 
ќе најдете; чукајте и ќе ви се отвори“(Матеј 7,7). 

Јаков нё советува да бараме „со вера, не сомневајќи 
во ништо“ (Јаков 1,6). 

Павле бил убеден дека „Бог ќе ја исполни славно 
секоја ваша потреба, според своето богатство - во 
Христа Исуса“ (Филипјаните 4,19). 

Можеме со целосна доверба да клекнеме пред 
Божјиот престол „и така да пристапуваме смело кон 
престолот на благодатта, за да примиме милост и за 
да најдеме благодат, за помош, во време на потреба“ 
(Евреите 4,16). 

Изнесете му ги желбите на своето срце. Побарајте 
да го обедини вашето срце со неговото, за вашите 
желби да бидат негови желби. Колку повеќе време 
поминуваме со Исуса, толку повеќе ќе копнееме да 

минуваме што повеќе време во негово присуство. 
Христијанскиот живот се состои во запознавање на 
Бога. Колку повеќе го познаваме, толку повеќе ќе го 
сакаме. ППБМ молитвениот модел ќе ни помогне 
уште подобро да го запознаеме. Следува второто на-
чело потребно за обнова на молитвениот живот: 

2. Читајте ја Библијата со молитва, дозволувај
ќи му на Светиот Дух да делува на вашиот ум. 

 Божјиот збор нека стане предмет на вашите мо-
литви. Ако молитвата е животниот здив на будењето, 
проучувањето на Библијата е неговото срце. Молит-
вата и проучувањето на Библијата се сијамски близ-
наци на будењето. Тие се меѓусебно поврзани. Колку 
повеќе го проучувате Божјиот збор, толку повеќе 
сакате да се молите. Еве неколку практични предлози 
во врска со тоа: 

а. 	 Читајте еден по еден псалм. Прочитајте некол-
ку стихови. Запрашајте се што ви зборува Бог 
во тие стихови. Кажете му го во молитва она 
што Светиот Дух ви го врежува во мислите. 
Додека се молите со псалми, ќе слушнете како 
Божјиот глас му зборува на вашето срце, онака 
како што му зборувал на псалмистот. 

б. 	 Можеби ќе сакате своите молитви да ги темели
те на последните слики од Христовиот живот. 
Во Библијата постојат шест глави кои зборуваат 
за Христовата смрт - Псалм 22, Исаија 53, Матеј 
27, Марко 15, Лука 23 и Јован 19. Прочитајте

Молитвата и будењето

	 една по една глава. Замислете си како Христос 
страдал поради вас. Дозволете му на Светиот 
Дух да ве исполни со мисли за неговата огром
на жртва. Ќе видите дека срцето ќе се крши 
поради тоа што вашите гревови го одвеле на 
крстот. Ќе бидете чудесно загреани од неговата 
љубов, привлечени од неговата благодат и вос
хитени од неговата жртва. 

Овие важни делови на Библијата проучувајте ги 
со молитва. Тоа ќе доведе до значајна промена во 
вашиот молитвен живот. Дозволете Бог да ви прого-
вори преку својот Збор. Молете се како и псалмистот 
„...оживи ме според Твоето ветување“ (Псалм 119,154). 
Ако го следиме советот на Божјиот весник на послед-
ното време, ќе видиме чудесни резултати. 

„Земете ја Библијата, клекнете на своите колена и 
молете го Бога да ги расветли вашите мисли. Кога 
секој ден би ја проучувале Библијата внимателно и со 
молитва, секој ден би ги согледувале прекрасните 
вистини во нова, јасна и силна светлина“ (Review and 
Herald, 4 март, 1884).

И така, дојдовме до третото начело за оживување 
на молитвениот живот. 

3. Научете да се молите гласно. 
Тајната молитва не мора да биде и тивка молитва. 

Често во текот на нашите секојдневни активности, 
можеме да му упатуваме на Бога тивки молитви. За 
време на нашето лично богослужение, изговорената 

молитвата ги одржува нашите мисли насочени кон 
Бога. Исус се молел на глас. Кога слушнале како Спа-
сителот се моли на глас, тоа кај учениците оставило 
толку длабок впечаток што го замолиле да ги научи 
да се молат како него (Лука 11,1). Во Гетисманија Исус 
се покорил на Татковата волја, без оглед на цената. 
Евангелието според Матеј забележува дека Исус три-
пати паднал на лице, зборувајќи: „Не мојата волја ту-
ку нека биде твојата волја, Татко“. Очигледно е дека 
Исус се молел гласно (видете Матеј 26,36–44; Евреите 
5,7). И Елена Вајт повторно нё советува да „научиме 
да се молиме гласно, кога само Бог може да нё чуе“ 
(Our High Calling, стр. 130). 

Не треба да се плашиме дека сатаната ги слуша 
нашите молитви, знае за што се молиме и потоа под-
готвува некоја соодветна стратегија за да нё измами, 
бидејќи со сигурност знаеме дека „целата сатанска 
војска трепери пред звукот на сесрдната молитва“, а 
Бог одговара на нашите молитви на тој начин што 
праќа легиони ангели кои прават сатанските сили да 
се повлечат (Testimonies, кн. 1. стр. 346).

Следете го Исусовиот приомер и молете се глас-
но за време на своето лично богослужение. Можеби 
на почетокот тоа ќе биде малку потешко, но ако ис-
траете, Светиот Дух ќе ве воведе во подлабока заед-
ница со Учителот. 

И тоа нё доведува до четврто начело на истрајна-
та молитва и духовното будење. 

Молитвата и будењето

4. Организирајте мали молитвени групи, со 
тројца до пет луѓе, и обврзете се да се состану-
вате барем еднаш седмично за да се молите. 

Новозаветната црква се обединила во молитва за 
да ја прими силата на Светиот Дух (Дела 1,14; 4,31). 
Исус ги учел своите ученици да се молат заедно: „Пак, 
ви велам: ако двајца од вас се согласат на земјата око-
лу која било работа каква и да посакаат, ќе им биде 
дадено од мојот Татко, кој е во небесата. Зашто каде 
се двајца или тројца собрани во мое име, таму сум и 
Јас посреде нив“ (Матеј 18,19.20). 

Коментирајќи ги овие стихови, Елена Вајт додава 
„Ова ветување ни е дадено под услов да е упатена за
едничка молитва на Божјиот народ, и, како одговор на 
оваа молитва, може да се очекува поголема сила од 
онаа која доаѓа како одговор на приватната молитва. 
Силата што ќе биде дадена, ќе биде еднаква со един-
ството на членовите и на нивната љубов кон Бога и 
едни кон други“ (The Central Advance, 25 февруари, 
1903). Оваа изјава е восхитувачка и полна со охрабру-
вање за денешниот Божји народ. 

Постои посебна, необична сила во заедничката 
молитва. Кога ќе ги оставиме на страна своите лични 
желби и ќе се обединиме во молитва, излевајќи ги 
своите срца пред Бога, Тој ќе ни одговори далеку над 
нашите очекувања. 

Историјата на будење е историја богата со луѓе 
кои се молат. Тоа е историја на Црквата која здружено 

го бара Бога. Црквата се буди и оживува кога верни-
ците создаваат молитвени групи и ги излеваат своите 
срца пред Бога. 

Зошто не основате една молитвена група во ва
шиот дом? Зошто не повикате неколку пријатели да 
ви се придружат и заедно да се молите Бог да ви даде 
подлабоко духовно искуство? Зошто не посредувате 
со неколку блиски пријатели за вашето семејство, за 
вашите пријатели и соседи кои можеби не го позна-
ваат Исуса и неговата вест за нашето време?

Таткото или мајката кои се молат, можат да дове-
дат неверојатни промени во животот на своите деца. 
Мажот или жената кои се молат, можат да доведат до 
восхитувачки промени во својот брак. Верниците на 
црквата кои се молат, можат да доведат до огромни 
промени во својата црква. Молитвената група може 
да доведе до промена во општествената средина. 
Студентите кои се молат, можат да ја променат атмос-
ферата во своето училиште. Наследството кое ни го 
оставиле великаните на молитвата како што се Мојсеј, 
Јосиф и Даниел, покажува дека луѓето кои се молат го 
менуваат текот на историјата. 

Сакаш ли да го посееш семето на будењето? Са-
каш ли да го освежиш својот живот со молитва? По
криј го своето семејство со молитва. Исполни го сво-
ето соседство со молитва. Посредувај за својот сопру-
жник, за своите соработници на работа и за своите 
соседи. Упати ги своите молитви кон Бога, зашто Тој 
те слуша. Барај го Оној чие уво секогаш е наведнато 

Молитвата и будењето

да ги слушне молитвите на своите деца. Отвори го 
своето срце кон Спасителот, кој е подлабоко заинте-
ресиран да одговори на твоите молитви отколку што 
си ти заинтересиран да се молиш. 

Ако правиш така, ќе го откриеш оној неопходен 
клуч за будење на твојот личен живот и за будење на 
Божјата црква во последното време. 

Лична примена
„Будењето подразбира обнова на духовниот жи-

вот, будење на силата на умот и на срцето, воскресение 
од духовното мртвило“ (Review and Herald, 25. февру-
ари, 1902). Будењето не се случува само кога читаме 
за него, туку и кога практично ги применуваме биб-
лиските начела на будење. Со молитва, со проучување 
на Библијата и сведочење новозаветната црква одр-
жувала жива заедница со Исуса Христа.  

Ова е прва од целата низа практични примени на 
духовните начела за кои ќе зборуваме во секоја глава. 
Додека ги применувате овие начела во својот личен 
живот, ќе откриете што е клучно за вашето лично 
духовно будење. Вашата заедница со Исус ќе биде 
далеку подлабока и потесна од вашата претстава што 
сте ја имале за нејзино остварување.

Секој дел за лична примена посебно ќе се скон-
центрира на темата на главите кои ги прочитавте. А 
сега следува листа на молитвени активности за след-
ната седмица. Можете да ја користите како основа за 
своите молитви.

Во првата глава го претставивме ППБМ моделот 
на молитва. Додека сте на колена пред Бога: 

1.	 Изберете три посебни работи поради кои го 
славите. Одвојте неколку моменти само да го 
прославувате. 

2.	 Сетете се на нешто конкретно во вашиот 
живот што не е во согласност со неговата 
волја и признајте му го тоа. 

3.	 Изберете три работи за да му се заблагодарите: 
	 а. во врска со некои лични особини во ваши-
	 от живот.
	 б. во врска со вашето семејство. 
	 в. во врска со црковното семејство. 
Сега изнесете ја пред Бога најголемата потреба во 

својот живот и повикајте се на ветувањето од Фи-
липјаните 4,19: „А мојот Бог ќе ја исполни славно се-
која ваша потреба, според своето богатство - во Хри-
ста Исуса“. 

2 Глава

Светиот Дух 
и духовното будење 

Само што го завршив семинарот за будењето во 
една месна црква, ми пристапи еден постар чо-

век. Се гледаше дека долго време е христијанин. Овој 
постар господин учтиво ме праша дали може да ми 
постави едно прашање. Кога одговорив потврдно, по-
чна тивко да наведува различни библиски стихови. 
Беше јасно дека добро ја познава Библијата. Најна-
пред се прашував која е целта на неговите коментари, 
но тогаш дојде до суштината на своето прашање. Да-
ли Светиот Дух е божествено влијание, сила која по-
текнува од Бога, или Светиот Дух е третото лице на 
Божеството? Многу христијани се збунети со ова пра-
шање. Дали Светиот Дух е сила која потекнува од Бо-
га како некое безлично влијание или Светиот Дух е 
божествена личност? На својот пријател му објаснив 
дека тоа е прашање од огромно значење. 

Ако Светиот Дух е трето лице на Божеството, ед-
наков со Бог Отецот и Бог Синот, а ние мислиме дека 
Тој е некое безлично влијание, ние ја лишуваме една-
та од трите божествени личности од чест, почит и љу-


